
Wenn im’ene Kindsgi e Geburtsdaagsfeschtli lauft 
Wenn’s im Altersheim Polonaise git und e Pfaarer e Buschi tauft. 
Wenn im Fraueverain bunte Oobe isch oder wenn e baar Seniore 
geehn go wandere, 
an die Aaläss schiggt me dr Guy Morin und wenn eppis Wichtig's isch, 
denn schiggt me e Andere. 
 
 
Helge: Aine wo am Kopf stargg bluetet: 
Dä hett nit sinere Frau widersproche, das hän mir yberprieft, 
dä hett nit in dir Muttenzerkurve "Hopp YB" grieft. 
Dä hett au nit yber d'Fasnacht gspottet, aber dä hett, eso wird's ver-
zellt, 
in'ere Baiz mitts in Libye e Käsfondue bstellt. 
 
 
Är het d'Wält nit veränderet, aber mir mege ihm's genne. 
E Ma aus Ziri het 19 Min. - ohni Schnuufe - unter Wasser blyybe kenne. 
Ob dä Wältrekord Sinn macht, do dryber sin d'Mainige g'spalte, 
es isch aifach erstuunlig, dass e Zircher so lang d'Schnuure ka halte. 
 
 
Dr Ueli Muurer isch sooo e Schnuggelige - mir mien ihm gratuliere, 
jetzt will är - anstell vo neye Kampfjet - d'Radfahrer wieder aggtiviere. 
Jetzt stellet Euch emol vor, mir gryffe d'Schwoobe aa, mit de Velo - jä 
nai!! 
Und scho igangs Lörrach hyylt ain: „Herr Lütnant, ich ha e Platte, ich 
will wieder hai!“ 
 
 
Dr Trainer vom FCB haisst Fink, si Assistänt haisst Vogel - das isch 
emol glaar 
Si hän e baar Schlugg-Spächte  und fascht jede maint, är sig e Star. 
Vor em Gool blind wie Eule, mit em Schri am Meise und sich bim 
Zahldaag wie e Geier gebärde, 
Jä he, mit eme Verain, wo’s eso veeglet, kasch nit Maischter wärde. 



 2 

 
Also, wie gsait e Päärli Fingge und wie gsait e Mänteli und e Käppli 
denn wie gsait e Dreyrad und wie gsait no Spilzyyg - das koschtet no-
moll e Läppli 
Denn griegt Aini e Huffe, die Anderi griegt d'Helfti und no e Anderi 
griegt gar nyt - das wär doch g'lacht: 
Eso teent dr Hakan Yakin, wenn är d'Monetsiizahlige macht. 
 
 
Das Buschi hyylt nit, will ihm e Windlefalte ins Fiidle sticht, 
oder will dr Aabligg vo sine Eltere nit sine Wynsch entspricht. 
Nai, nai mir hän's welle beruhige, aber es isch uns nit g'lunge 
schynt's het vorhär do inne grad d'Striggedde g'sunge. 
 
 
I ha dänggt, däa Glepferskandal sig duure - do ha mi glaub dosche, 
denn grad kirzlig, do han i grad ebbe so e Glepfer in dr Gosche. 
Wo's mir yybel wird und ich en will usspugge, frogt my Frau ganz 
cool: 
Hesch du em Christoph Blocher sy wäggoperierte Diggdarm im Muul? 
 
 
S'Fasnachts-Comité isch 100, das sig e Riiiselaischtig  -  isch d'Mainig 
No lääbendi Grindigsmitglieder saage, s'häb sich vil veränderet -  me 
sig sich ainig. 
Au bi mir isch 30 Joor noch dr Hochzyt lang nimm alles bim alte 
zem Bispil d'Schueh vo damals trag i nimmm - nur d'Schachtle han i 
bhalte. 
 
 
Hey Mann, tschöss, weisch Bulle in Basel Alte, hey sin voll cooli Type 
Mann  -  isch wohr! 
Hän voll geili Tussis Mann, wo Mercedes fahre Mann  -  au die mit 
blondi Hoor! 
Und weisch Alte, wenn hesch Problem Mann , kasch immer frooge 
Mann– muesch nit wit laufe,  
und wenn go’sch uff Poschte – Buess zahle Mann, – kasch grad no 
Pornofilm kaufe! 

